
Textilias veglias en la midada dal temp
30 onns Texaid

■ (cp) Dapi che sis enconuschentas
ovras d’agid han inizià il 1978 l’organi-
saziun da rimnada communabla Tex-
aid èn vegnidas rimnadas var 370 000
tonnas textilias veglias. A l’entschatta
vegnivan quellas zavradas sin maisas,
a partir dal 1982 sin bindellas da trans-
port e dapi il favrer 2008 fa in compu-
ter questa lavur. Passa 150 milliuns
francs ha l’acziun dapi lura purtà a las
cassas da las ovras d’agid, d’uniuns da
samaritans, da famiglias da Kolping e
d’organisaziuns da giuvenils. Ina da las
activitads tradiziunalas da numerusas
ovras d’agid è da proveder umans base-
gnus sin tut il mund (er en Svizra) cun la
vestgadira necessaria. Saja quai en pajais
sin via da svilup, en territoris da guerra
u en regiuns pertutgadas da catastrofas:
Organisaziuns umanitaras rimnavan
vestgadira duvrada d’umans cun in me-
glier standard da viver, per alura la repar-
ter a persunas basegnusas. Uschia orga-
nisavan era la Crusch Cotschna Svizra, il
Succurs svizzer d’enviern, l’Ovra d’agid
svizra dals lavurers, la Caritas Svizra,
l’Ovra svizra da Kolping e l’Agid da las
Baselgias Evangelicas Svizras – mintga-
mai mintga ovra d’agid per sasezza – ina
rimnada da vestgadira. Cun la bainstan-
za adina pli gronda a partir da la mesa-
dad da l’ultim tschientaner è creschida
era la quantitad da la vestgadira rimna-
da. Savens surpassava quella schizunt la
dumonda, uschia che las ovras d’agid
avevan dapli rauba che quai ch’ellas pu-
devan reparter.

Texaid – ensemen essan nus fermas
Las instituziuns umanitaras han en em-
prima lingia l’incumbensa da far dal bun.
Ils temps moderns han però pretendì da
reponderar l’utilisaziun caritativa da la
vestgadira rimnada. Ins ha stuì sa distan-
ziar dal maletg dal pover uffant african
ch’obtegna noss pullover isà. Perquai èn
las sis ovras d’agid s’alliadas il 1978 a l’or-
ganisaziun da rimnada Texaid. Empè da
passar ina a l’autra sin ils pes en quai che
concerna las rimnadas da vestgadira, han
las ovras d’agid incumbensà a partir da
quel onn Texaid da rimnar per ellas
duas giadas l’onn en tut la Svizra vestga-
dira purtada e textilias dal tegnairchasa
gia utilisadas, e da nov era da las reutili-
sar.

Rimnar – zavrar – reutilisar
Las organisaziuns han cuntinuà ad em-
plenir lur deposits da catastrofas cun
vestgadira veglia bain mantegnida, per la
pudair reparter en cas da basegn il pli
svelt pussaivel a las persunas en miseria.
La rauba restanta vegniva vendida fin
l’onn 1982 ad ovras da zavrada a l’exte-
riur. Las ovras d’agid han lura percurschì
tge immensa plivalur che l’elavuraziun
professiunala da la vestgadira en Svizra
avess. Uschia han ellas garantì la savida
pratica areguard la planisaziun e la ge-

stiun entras l’interprendider Heinz
Knecht, gia dapi onns activ sin il champ
dal recicladi da textilias, ch’è era sa par-
ticipà finanzialmain a la nova ovra da
zavrada a Schattdorf/UR. La Texaid Tex-
tilverwertungs-AG zavra dapi il 1982
mintg’onn var 5000 tonnas vestgadira,
chalzers e textilias dal tegnairchasa ed ha
chattà cumpraders per las pli differentas
gruppas da products. Texaid è stà ed è
anc adina la suletta organisaziun da rim-
nada en Svizra cun in’atgna ovra da za-
vrada.

Zavrar, zavrar
ed anc ina giada zavrar…

Las collavuraturas ed ils collavuraturs da
l’ovra da zavrada da Texaid classifitge-
schan la rauba tenor ca. 60 differents
aspects. Els differenzieschan tenor preci-
sas sutdivisiuns che concernan la quali-
tad, il grad d’isada, la moda, la tendenza
dal trend, la grondezza, la vestgadira per
umens, dunnas ubain uffants, la stagiun
e bler auter. Da princip pon ins divider
il resultat da la zavrada en quatter cate-
gorias: Radund 55 pertschient èn vestga-
dira e textilias dal tegnairchasa bain
mantegnidas, 20 pertschient èn textilias
da mangola defectas, ulteriurs 20 per-
tschient èn autra rauba da recicladi e var
10 pertschient èn restanzas betg utilisa-
blas. La zavrada minuziusa na dat a la
rauba collectada betg mo ina considera-
bla plivalur, mabain minimescha a me-
dem temp era l’export da rument.

Las vias da la rauba zavrada
Vestgadira, chalzers e textilias dal te-
gnairchasa bain mantegnidas chattan
clients engraziaivels en pajais economi-
camain flaivels, en ils quals textilias no-
vas èn sproporziunadamain charas en
congual cun las entradas. Textilias da se-
gund maun che derivan da la Svizra èn
d’auta qualitad, fitg modernas e – tge
ch’è zunt impurtant – era pajablas. La pli
gronda part da las textilias vegn cumpra-
da oz dals pajais en l’Europa da l’Ost, en
l’Orient Extrem ed en l’Africa. Textilias
da mangola defectas (vestgadira e texti-
lias dal tegnairchasa stgarpadas e plain
tacs, uschiglio però schubras) na pon
betg pli vegnir purtadas ed utilisadas.
Perquai vegnan ellas elavuradas en la ci-
tad ungaraisa Eger dad Algotextil, ina so-
cietad affiliada a Texaid, en sdratschs da
nettegiar industrials. Tut las ulteriuras
textilias ch’ins na po betg pli utilisar en
la furma actuala tutgan tar la rauba da re-
cicladi: vestgadira da launa defecta, man-
tels, unifurmas, cuvrias, etc. Tut tenor
qualitad vegnan las textilias da launa
stgarpadas, nettegiadas, filadas da nov ed
elavuradas a nova vestgadira ubain a cu-
vrias e material d’isolaziun. Ils stgars
diesch pertschient restanzas betg utili-
sablas cumpiglian vestgadira sintetica
defecta, textilias tartagnadas, singuls
chalzers, termagls ruts, rauba dal tegnair-

chasa e rument; tut questas chaussas ston
vegnir dismessas cunter taxa.

Textilias veglias sco factur economic
L’Africa vala da vegl ennà sco pajas d’ex-
port classic per vestgadira veglia. E gia
adina s’annunzian vuschs criticas che din
che noss exports bunmartgads dal vest
ruineschian la modesta economia da tex-
tilias africana. In studi da l’Academia
svizra per svilup (SAD) da Soloturn, in-
cumbensà il 1997 da Texaid, demussa
ch’i na dat nagina relaziun causala tran-
ter l’import da las textilias duvradas ed il
svilup da l’industria locala da textilias e
vestgadira en Ghana eTunesia, ils dus pa-
jais africans intercurrids. Anzi: L’elavura-
ziun ulteriura ed il commerzi cun texti-
lias duvradas èn in sectur economic es-
senzial che garantescha in’existenza a
passa 100 000 persunas en ils dus pajais.
En la provinza Bergamo situada al Nord
da l’Italia è la regiun enturn Prato sa spe-
zialisada sin la reutilisaziun da textilias
veglias betg zavradas. E dapi l’avertura
vers l’Europa da l’ost è la zavrada da ves-
tgadira duvrada – in’occupaziun che pre-
tenda blera lavur – ina branscha econo-
mica impurtanta en quests stadis.

Satg da rimnada
versus container da rimnada

Il satg da rimnada alv cotschen da Texaid
arriva duas giadas ad onn en tut las cha-
sadas svizras. Anc adina rimnan en blers

lieus las uniuns da samaritans e las fami-
glias da Kolping ils satgs plains ed als
chargian en vaguns da la viafier. Per lur
agid prezius obtegnan ellas ina part dal
retgav da questas rimnadas. Dapi ch’è
vegnì plazzà l’onn 1993 l’emprim con-
tainer da Texaid a Bülach en il chantun
da Turitg, stattan oz var 3200 containers
da rimnada alv cotschens sin plazzas da
dismessa e da recicladi publicas ed en ul-
teriurs lieus bain frequentads. La pus-
saivladad da pudair dismetter durant tut
l’onn textilias vegn adina pli populara;
gia 80 pertschient da la massa rimnada
en total deriva dals containers. Per man-
tegnair e svidar regularmain ils contai-
ners è mintga di en viadi in team da lo-
gistica da 30 persunas, equipà cun ils si-
stems da direcziun ils pli moderns.

La pli moderna
ovra da zavrada dal mund

Oz rimna Texaid mintg’onn passa
20 000 tonnas vestgadira, chalzers e tex-
tilias dal tegnairchasa. Gia dapi daditg na
tanschevan las capacitads da l’ovra da
zavrada a Schattdorf/UR e dal pitschen
indriz da zavrada turitgais, en funcziun
dapi il 1999, betg pli per elavurar questa
dimensiun da textilias. En consequenza
stueva adina dapli rauba betg zavrada
vegnir vendida a manaschis a l’exteriur.
Dapi il favrer 2008 datti perquai a
Schattdorf il pli modern indriz da zavrar
dal mund: Plazs da lavur ergonomics, ina
classificaziun da mintga singula textilia
che po vegnir dirigida cun la vusch ed ina
via da zavrada survegliada dal computer.
50 collavuraturas e collavuraturs zavran
uss bundant dus terzs da tut la rauba rim-
nada. L’effizienza augmentada da la no-
va ovra als garantescha plazzas da lavur
preziusas.

Las societads affiliadas a Texaid
«L’elavuraziun da textilias duvradas pre-
tenda oz e probablamain er anc numerus
onns blera lavur a maun ch’è colliada cun
auts custs da persunal e d’investiziun», di
Martin Böschen, il biadi dal confunda-
tur da l’ovra da zavrada, Heinz Knecht,
e directur da la Texaid Textilverwer-
tungs-AG. «Perquai sa concentreschan
noss concurrents sulettamain sin il com-
merzi cun textilias veglias.» Tenor Mar-
tin Böschen ha Texaid ina responsabla-
dad sociala speziala: Generar la meglra
plivalur pussaivla cun reutilisar a moda
optimala materias primas preziusas, ed a
medem temp crear e garantir plazzas da

lavur. Dal reminent fan part dal mana-
schi da zavradaTexaid las ovras d’agid sco
acziunarias che tegnan la mesadad da las
aczias e che s’engaschan era fitg ferm sin
il plaun operativ. Var in terz da la rauba
rimnada surpassa la capacitad da zavrar
da Schattdorf e Turitg. Empè da vender
la gronda part da la vestgadira betg za-
vrada ad interpresas da concurrenza a
l’exteriur furnescha Texaid ella dapi il
2005 a sia societad affiliada Swisstex a
Sofia en Bulgaria. Grazia al lieu econo-
micamain favuraivel po quella lavurar a
moda zunt cumpetitiva. Sper las atgnas
butias da segund maun proveda l’ovra da
zavrada er il commerzi en detagl ed il
commerzi a l’engrossa indigen, ed expor-
ta ina part da la rauba. 70 collavuraturas
e collavuraturs zunt motivads zavran
mintg’onn radund 3000 tonnas textilias
rimnadas da Texaid. Il cussegl d’admini-
straziun da Texaid ha approvà la con-
strucziun d’ina nova ovra da zavrada da
Swisstex a Sofia; il volumen d’investi-
ziun munta a trais milliuns francs. Sco
gia menziunà ha surpiglià la Algotex en
l’Ungaria il 2008 la producziun da
sdratschs da nettegiar industrials. Per pu-
dair producir quels taglian 35 emploia-
das ed emploiads mintg’onn 2000 ton-
nas textilias en tocs. L’interpresa gestiu-
nada a moda exemplarica e moderna è
medemamain ina filiala da Texaid. I sa
chapescha da sasez che tut las collavura-
turas e tut ils collavuraturs da Swisstex e
dad Algotex èn emploiads a cundiziuns
fairas che surpassan en omadus pajais las
cundiziuns determinadas en la lescha da
lavur e la lescha per fatgs socials vertenta.

90 pertschient per las ovras d’agid
Sch’ins emplaina ils satgs ed ils contai-
ners da rimnada da Texaid cun vestgadi-
ra isada n’han ins betg mo la garanzia
d’avair tschernì la meglra via per reciclar
textilias da qualitad, a medem temp fan
ins indirectamain ina donaziun finanzia-
la a las cassas da las ovras d’agid, d’u-
niuns da samaritans, da famiglias da Kol-
ping e d’organisaziuns da giuvenils. 90
pertschient dal retgav net (suenter avair
tratg giu tut ils custs da gestiun), vegnan
sbursads a questas instituziuns. En tut ha
quel muntà en ils 30 onns da Texaid a
bundant 150 milliuns francs. Quests da-
ners èn medemamain vegnids impun-
dids per intents umanitars. Nossa vestga-
dira veglia en ils satgs ed ils containers da
Texaid va pia anc adina a favur d’in bun
intent, mo a moda in pau pli moderna.

Il team da logistica che dispona da sistems da direcziun ils pli moderns rimna ils satgs da Texaid semtgads sper via. FOTOS MAD

En l’ovra da zavra-
da da Texaid vegn
la rauba manada
davent dal vagun
da la viafier sin la
tschinta da trans-
port… e directa-
main tar las za-
vradras che classi-
fitgeschan mintga
toc ed al tramettan
vinavant cun in
cumond da vusch.

